R E L A C I O N

PËR PROJEKTLIGJIN 

“PËR DISA NDRYSHIME NË LIGJIN NR. 9662, DATË 18.12.2006 “PËR BANKAT NË REPUBLIKËN E SHQIPËRISË””
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Ky projektligj ka si qëllim të bëjë disa ndryshime në ligjin nr. 9662, datë 18.12.2006 “Për bankat në Republikën e Shqipërisë”, i ndryshuar, të cilat do të mundësojnë shmangien e mbivendosjes normative ndërmjet ligjit “Për bankat në Republikën e Shqipërisë” dhe ligjit “Për shërbimet e pagesave”. Ligji “Për shërbimet e pagesave” është rishikuar në tërësinë e tij me qëllim harmonizimin e plotë me Direktivën (BE) 2015/2366 “Për shërbimet e pagesave në tregun e brendshëm”, si dhe me Direktivën (KE) 2009/110 “Për krijimin, ndjekjen dhe mbikëqyrjen e kujdesshme të veprimtarisë së institucioneve të parasë elektronike”. Me qëllim zbatimin e disa prej ndryshimeve të parashikuara në Ligjin “Për shërbimet e pagesave” është e domosdoshme edhe ndërhyrja në Ligjin 9662/2006 “Për bankat në Republikën e Shqipërisë”, i ndryshuar. 
Ndryshimet e propozuara konsistojnë në:

· shfuqizimin e përkufizimit të “institucionit të parasë elektronike” nga neni 4 i ligjit nr. 9662, datë 18.12.2006 “Për bankat në Republikën e Shqipërisë”, i ndryshuar;

· riformulimin e përkufizimit të “parasë elektronike”, duke bërë referim në legjislacionin për shërbimet e pagesave.

Në këtë mënyrë përcaktohet qartë se rregullimi i institucioneve të parasë elektronike dhe veprimtarisë së emetimit të parasë elektronike bëhet në mënyrë të plotë dhe të posaçme në ligjin “Për shërbimet e pagesave”. 
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Projektligji, megjithëse nuk është parashikuar në Programin e Përgjithshëm Analitik të Akteve që paraqiten për shqyrtim dhe miratim në Këshillin e Ministrave për vitin 2026, ai është parashikuar në planin ndërinstitucional të punës për adresimin e piketave mbyllëse “Closing benchmarks” për Kapitullin 4 “Lëvizja e Lirë e Kapitalit” dhe është hartuar nga Banka e Shqipërisë. Ndryshimet në fjalë do të jenë pjesë e paketës së ndryshimeve ligjore dhe derivojnë nga ndryshimet e propozuara në ligjin “Për shërbimet e pagesave”, në kuadër të integrimit evropian dhe të angazhimeve të marra për Kapitullin 4, për përafrimin e plotë të kuadrit ligjor e rregullativ shqiptar me Direktivën (BE) 2015/2366 “Për shërbimet e pagesave në tregun e brendshëm”, si dhe me Direktivën (KE) 2009/110 “Për krijimin, ndjekjen dhe mbikëqyrjen e kujdesshme të veprimtarisë së institucioneve të parasë elektronike”. 
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Arsyetimi dhe nevoja për ndryshime
Ndryshimet e propozuara në ligjin “Për bankat në Republikën e Shqipërisë” synojnë të adresojnë disa problematika që lidhen me shmangien e mbivendosjes së rregullimit ligjor, ndërmjet këtij ligji dhe ndryshimeve të propozuara të ligjit “Për shërbimet e pagesave”, në lidhje me institucionet e parasë elektronike dhe konceptin e parasë elektronike.

Aktualisht, në ligjin “Për bankat në Republikën e Shqipërisë” parashikohet përkufizimi i institucionit të parasë elektronike, ndërkohë që rregullimi i plotë i këtij subjekti dhe i veprimtarisë së tij tashmë, sipas ndryshimeve të propozuara të ligjit “Për shërbimet e pagesave”, do të trajtohet në mënyrë të posaçme në atë ligj, ku ndryshimet e tij kanë parashikuar krahas përafrimit të plotë të Direktivës (BE) 2015/2366 (PSD2), edhe përafrimin e plotë me kërkesat e Direktivës 2009/110/EC të parasë elektronike (EMD2).
Mbajtja e përkufizimit të “institucionit të parasë elektronike”, edhe në ligjin “Për bankat në Republikën e Shqipërisë”, ndërsa do të përfshihet dhe do të trajtohet tashmë në ligjin “Për shërbimet e pagesave”, do të krijonte mbivendosje dhe mund të sjellë paqartësi në interpretimin dhe zbatimin e dispozitave përkatëse. Për këtë arsye, propozohet shfuqizimi i përkufizimit të “institucionit të parasë elektronike” nga ligji “Për bankat në Republikën e Shqipërisë” dhe përfshirja e tij vetëm në legjislacionin e posaçëm për shërbimet e pagesave, i cili rregullon në mënyrë të detajuar kërkesat për krijimin, ushtrimin e veprimtarisë dhe mbikëqyrjen prudenciale të këtyre institucioneve.

Nga ana tjetër, termi “para elektronike” mbetet i nevojshëm të përdoret në ligjin “Për bankat në Republikën e Shqipërisë”, pasi emetimi i parasë elektronike është një nga veprimtaritë financiare që bankat mund të ushtrojnë, sipas përcaktimeve të këtij ligji. Për të shmangur përsëritjen ndërmjet akteve ligjore, propozohet që përkufizimi i parasë elektronike të mos riprodhohet në ligjin për bankat, por të referohet sipas kuptimit të përcaktuar në legjislacionin për shërbimet e pagesave.

Përparësitë kryesore 
Përparësitë kryesore të projektaktit janë:

· rritja e qartësisë dhe koherencës së kuadrit ligjor;

· shmangia e mbivendosjeve ndërmjet akteve ligjore;

· përafrimi i mëtejshëm i legjislacionit shqiptar me standardet dhe direktivat e Bashkimit Evropian.

Efektet e pritshme 
Efektet e pritshme nga miratimi i këtij projektakti janë krijimi i një kuadri ligjor më të qartë dhe më të harmonizuar për veprimtarinë bankare dhe për tregun e shërbimeve të pagesave, si dhe një funksionim më efikas i mekanizmave të mbikëqyrjes dhe rregullimit në këtë fushë.
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj është në përputhje me nenet 78 dhe 83, pika 1 të Kushtetutës së Republikës së Shqipërisë.
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Ky projektligj nuk përafron akte ligjore apo rregullative të Bashkimit Evropian.  

PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji bën dy ndryshime në nenin 4 të përkufizimeve. 
1. Shfuqizimi i përkufizimit të konceptit të “institucionit të parasë elektronike” (pika 46). Përkufizimi dhe rregullimi i institucionit të parasë elektronike do të përfshihet në mënyrë të plotë dhe të posaçme në ndryshimet e ligjit “Për shërbimet e pagesave”. Ligji për shërbimet e pagesave, i ndryshuar, përfshin tashmë në mënyrë eksplicite në fushën e tij të zbatimit edhe institucionet e parasë elektronike, për ushtrimin e veprimtarisë së emetimit të parasë elektronike, si dhe përcakton në një kre të posaçëm, kërkesat për krijimin, ushtrimin e veprimtarisë dhe mbikëqyrjen prudenciale të institucioneve të parasë elektronike. 
Mbajtja e përkufizimit të institucionit të parasë elektronike në ligjin për bankat do të krijonte mbivendosje, ndërsa përfshirja e këtij përkufizimi në ligjin “Për shërbimet e pagesave” siguron qartësi juridike dhe ndarje të qartë ndërmjet veprimtarisë bankare dhe asaj të institucioneve të parasë elektronike.

2. Ndryshimi i përkufizimit të konceptit “para elektronike” (pika 47). Përkufizimi i parasë elektronike propozohet të hiqet nga ligji “Për bankat në Republikën e Shqipërisë” dhe të rregullohet në mënyrë të posaçme nga ligji “Për shërbimet e pagesave”, si ligji i fushës që do të rregullojë edhe emetimin e parasë elektronike. Megjithatë, termi “para elektronike” mbetet i domosdoshëm të ruhet në ligjin për bankat, pasi emetimi i parasë elektronike përbën një veprimtari financiare që mund të ushtrohet edhe nga bankat, siç parashikohet shprehimisht në nenin 54 të ligjit për bankat. Për këtë arsye, ligji “Për bankat në Republikën e Shqipërisë” do të vijojë të përdorë këtë term për të përcaktuar spektrin e veprimtarive të lejuara për bankat, por për të shmangur mbivendosjen ligjore, në këtë ligj nuk do të përsëritet përkufizimi i parasë elektronike, por do të referohet sipas kuptimit të dhënë në legjislacionin “Për shërbimet e pagesave”. 
VI. INSTITUCIONET DHE ORGANET QË NGARKOHEN PËR ZBATIMIN E AKTIT 
Për zbatimin e këtij projektligji ngarkohet Banka e Shqipërisë dhe bankat.

VII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Projektligji është hartuar nga Banka e Shqipërisë.
VIII. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Projektligji nuk ka efekte financiare për buxhetin e shtetit. 

